
Nafarroako Gobernuak eta “Nafarroa” Jatorrizko Deiturak 8 milioi € erabiliko dituzte, 2008-2011 aldian, ardoa sustatzeko
Asteartea, 2008ko martxoaren 18a. Nafarroako Gobernuak, Landa Garapen eta Ingurumen Departamentuaren bidez, eta “Nafarroa" Jatorrizko Deituraren Kontseilu Arau-emaileak 8 milioi € erabiliko dituzte, 2008-2011 aldian, Foru Komunitateko ardoa sustatzeko eta merkaturatzeko marketin plana egiteko. Zenbatekoa erdibana ordainduko dute, eta urte bakoitzean 2 milioi € gastatuko dituzte. 
Desoreka ekonomikoak sektorean eragin duen krisiarengatik sortu dute, hein handi batean, “Nafarroa" Jatorrizko Deiturak babesten duen ardoari sostengua emateko plana. Azken batean, eskaria sustatu eta merkatuak kalitatezko produktua aintzat har dezan lortu nahi dute. Horixe bera adierazi dute Begoña Sanzberro Iturriria Landa Garapen eta Ingurumen Departamentuko kontseilariak eta Pilar García Granero “Nafarroa" Jatorrizko Deituraren Kontseilu Arau-emaileko presidenteak. 
Marketin planak funtsezko lau oinarri izanen ditu. Hasteko, erosle gazteak bilatzen eta berreskuratzen ahaleginduko dira, eta horretarako, batik bat 25 eta 45 urte arteko herritarrengana zuzentzeko asmoa du “Nafarroa" Jatorrizko Deiturak. Hain zuzen, esparru horretako berrikuntzaren berri emanen die. Planaren beste oinarri bat honako hau izanen da: Foru Komunitateko klimaren aniztasuna dela-eta Nafarroak duen ardo aberastasunaren berri ematea, eta hori garrantzi handiko balioa dela helaraztea. Hirugarren euskarri gisa, berriz, ardo gorriaren garrantzia lehengoratzeko sostengua emanen dute. Izan ere, Jatorrizko Deituraren arabera, ardo gorriaren merkatua handitzen ari da, modan jartzen ari den ardoa da, eta Estatuko eta nazioarteko merkatuan asko estimatzen dute. Amaitzeko, planaren laugarren euskarria honako hau izanen da: ardoaren kalitateari buruzko eskakizun maila handitzea, eta “Nafarroa" Jatorrizko Deiturak erdi-goi eta goi mailako ardoa bakarrik babestea. Hartara, kontsumitzaileak segurtasun osoz jakinen du edaten ari den ardoa kalitatezkoa dela. Laugarren euskarriaren helburua, azken batean, kontsumitzailea ahal bezainbeste gogobetetzea da. 
Marketin planeko ekintzak

Marketin planaren baitan dauden ekintzak asko eta askotarikoak dira. Honela sailkatu daitezke: irudia berriro definitzea eta publizitatea egitea, sustapena, eta harreman publikoak; eta prestakuntza ekintzen inguruko beste jarduera batzuk.

Aurreikuspenen arabera, zehazki, korporazioaren irudia eta nortasuna aldatuko dituzte, lehiaketa publikoaren bidez, eta publizitate kanpaina diseinatuko dute. Gainera, web orria berrituko dute. Sustapen kanpainaren baitan, hainbat ekintza eginen dituzte azoketan, azalera handietan, ardandegietan, gune espezializatuetan, babesleen artean, argitalpenetan, etab. Ekintza horien adibide gisa honako hau aipatu dezakegu: Alimentaria azokan abian jarri zuten ardandegia (arrakasta handia izan zuena). Hain zuzen ere, “Nafarroa" Jatorrizko Deiturak babesten dituen ardo markak bildu zituzten ehun metro koadroko erakusketa gunean, deskribapen fitxen eta dasten bidez profesionalei Nafarroako ardoak ezagutarazteko. Gainera, harreman publikoen arloan, “Nafarroa" Jatorrizko Deituraren 75. urtemugako ospakizunak eginen dituzte 2008an, eta garrantzi handiko gertaera izanen da. Harreman publikoen programako funtsezko alderdiak honako hauek izanen dira: etengabeko lana preskriptoreekin eta sommelierrekin, eta sostengua ardoaren nazioartekotzeari. Eta hori guztia osatzeko, azterlanak eta prestakuntza ekintzak. 
7.600 mahastizain eta 128 upategi Nafarroan 

Nafarroako mahastizaintzaren eta ardogintzaren sektorea 7.600 mahastizainek eta 128 upategik osatzen dute, gutxi gorabehera. Gainera, 110 “Nafarroa" Jatorrizko Deiturari dagozkio. Sektoreak 200 milioi € inguru fakturatzen ditu urtean, eta Foru Komunitateak “Errioxa” Jatorrizko Deitura eta “Nafarroako Cava” Jatorrizko Deitura ere baditu. 

